

የመመሪያ ቁጥር - /2018
የሥነህይወታዊ ጸረ-ተባይ እና የሥነህይወታዊ መከላከያ አካላት ምዝገባና ቁጥጥር መመሪያ

መቅድም

ደህንነቱና ፍቱንነቱ የተረጋገጠ የሰብል ተባይ መከላከያ ዘዴዎችን በመጠቀም በሰው፣ በእንሰሳትና በአካባቢ ላይ ሊደርስ የሚችለውን ጎጂ ተፅዕኖ ለመቀነስ የሥነ-ህይወታዊ ጸረ-ተባይ አስተዋጽኦ ከፍተኛ በመሆኑ፣
ከውጭ ሀገር የሚገባም ሆነ በሀገር ውስጥ የሚመረት የሥነህይወታዊ ጸረ-ተባይ እና የሥነህይወታዊ መከላከያ አካላት ጥራትና ደህንነቱን ማረጋገጥ አስፈላጊ በመሆኑ፤ 

የሥነህይወታዊ ጸረ-ተባይ እና የሥነህይወታዊ መከላከያ አካላት የአርሶ አደሮችን ወጪ ከመቆጠብ በተጨማሪ የተቀናጀ የሰብል ተባይ የመከላከል ዘዴን በማገዝ አስተዋጽኦው ከፍተኛ መሆኑ፣

በኢኮኖሚ ያደጉት ሀገራት የሥነህይወታዊ ጸረ-ተባይ እና የሥነህይወታዊ መከላከያ አካላትን በመጠቀም ምርትን ለማምረት ጥቅም ላይ እየዋለ ሲሆን በአንዳንድ የአፍሪካ ሀገራትም በተመሳሳይ ሁኔታ እየተጠቀሙ መገኘታቸው በሃገራችንም ሥነ-ህይወታዊ ጸረ-ተባይን የመጠቀም ፍላጎት እያደገ በመምጣቱ፤
ከውጭ ሀገር የሚገባም ሆነ በሀገር ውስጥ የሚመረት የሥነህይወታዊ ጸረ-ተባይ እና የሥነህይወታዊ መከላከያ አካላትን በመመዝገብ  በቂና ሕጋዊ ቁጥጥር ለማካሄድ የሚያስችል ሥርዓት መዘርጋት አስፈላጊ በመሆኑ፤ 

የሥነህይወታዊ ጸረ-ተባይ እና የሥነህይወታዊ መከላከያ አካላት ንግድ ሥራ ላይ የሚሰማራ ማንኛውም ድርጅት የብቃት ማረጋገጫ ምስክር ወረቀት መስጠት፣መከታተልና መቆጣጠር አስፈላጊ  ሆኖ በመገኘቱ፤  

የኢትዮጵያ ግብርና ባለስልጣን በደንብ ቁጥር 509/2014 አንቀፅ5 ንዑስ አንቀፅ 1   በተሰጠው ሥልጣን መሰረት ይህንን መመሪያ አውጥቷል፡፡

ክፍል አንድ

ጠቅላላ ድንጋጌዎች
1. አጭር ርዕስ
ይህ መመሪያ የሥነህይወታዊ ጸረ-ተባይ እና የሥነህይወታዊ መከላከያ አካላት ምዝገባና ቁጥጥር መመሪያ ቁጥር: ____/2018 ተብሎ ሊጠቀስ ይችላል፡፡
2. ትርጓሜ
በአዋጁ እና በደንቡ የተዘረዘሩ ትርጓሜዎች እንደተጠበቁ ሆነው፡ 

1. ፍቱንነት ሙከራ ማለት፡ የሥነህይወታዊ ጸረተባይ ሌላ የጎንዮሽ ጉዳት ሳያስከተል ተባዩን መቆጣጠና መከላከል መቻሉን ሳይንሳዊ በሆነ መንገድ የመረጋገጥበት ሂደት ነው፡፡

2. ስርአተ-ምደባ፡ማለት የሥነህይወታዊ ጸረተባዩ ስርአተ ፍጥረታት አሰያየም ነው፡፡   
3. “ተባይ” ማለት ማንኛውም ለእፅዋት ወይም እፅዋት ውጤት ጎጂ የሆነ ዝርያ፣ ወይም የእፅዋት እና የእንስሳ በሽታ አምጪ አካል ሲሆን የውጭ አካል ጥገኞችን፣ የሰውና የእንስሳት በሽታ አስተላላፊ ነፍሳትን ያጠቃልላል፤ ማለት የእጽዋት ወይም እንሰሳትን ተፈጥሮአዊ የሆነ ሂደት የሚያውክ ወይም የሚያቆም ተህዋስ፣ አረም ወይም ነፍሳት ማለት ነው፡፡
4. ‘’ሥነ-ሕይወታዊ ተባይ  መከላከያ’’ ማለት የዘረመል ማሻሻያ ያልተደረገባቸው የሥነ-ህይወታዊ ፀረተባይ እና ሥነ-ሕይወታዊ የመከላከያ አካል ነው፤

5. “የሥነህይወታዊ ጸረተባይ ምዝገባ” ማለት የፀረ-ተባይ ጥራት፣ ውጤታማነትንና ደህንነትን በመስክና በቤተ ሙከራ የሚረጋገጥበት እና የቀረበው መረጃ የሚገመገምበትና እና የሚመዘገብበት ሂደት ነው፤
6. “አስመዝጋቢ” ማለት የሥነህይወታዊ ጸረ-ተባይ እና የሥነህይወታዊ መከላከያ አካላት  አምራች ወይም አዘጋጅ ሆኖ የፀረተባይን ፍቱንነት ጥራትና ደህንነት መረጃዎችን እና ሌሎች አስፈላጊ መረጃዎችን

የሚያቀርብ ሰው ነው፤

7.  “የምዝገባ ሰርተፊኬት” ማለት የምዝገባ መሰፈርቶቹ መሟላታቸው ተረጋግጦ

የተመዘገበው ፀረ-ተባይ የአምራቹ ወይም የአዘጋጁ የሚሰጥ የአምስት ዓመት ቆይታ

ጊዜ ያለው የምስክር ወረቀት ነው፤

8.  “የሥነህይወታዊ ጸረተባይ ዶሴ” ማሇት ለፀረተባይ ምዝገባ አስፈላጊ የሆኑ መረጃዎችን የያዘ በፀረ-ተባይ አስመዝጋቢው በኩሌ ምዝገባውን ለሚያከናውነው አካሌ የሚቀርብ የሰነዶች ስብስብ ነው፤

9. የቅድመ ግምገማ፡ ማለት የሥነህይወታዊ ጸረተባይን ለማስመዝገብ የሚደረግ የመጀመሪያ ደረጃ የሰነድ ግምገማ ነው፡፡ 
10. የቴክኒክ መመዘኛዎች፡  የሥነህይወታዊ ጸረተባይን  ለመመዝገብ በባስልጣኑ የሚዘጋጅ መስፈርት ነው፡፡ 

11. ተሸካሚ ቁስ፡ ማለት የስነ ህይወታዊ ጸረተባይ ጥቅም ላይ እስኪውሉ ድረስ ውጤታማነታቸውን ለመጠበቅ እንደ ድጋፍ ሰጪ መሳሪያነት ወይም ቁሳቁስነት የሚያገለግል ነው፡፡
12. በጂን ማሻሻያ የተለዩ ስነህይወታዊ ደቂቀ ዘ-አካላት፡ ማለት በዘመናዊው የባዮቴክኖሎጂ አጠቃቀም የተገኘውን የዘረመል ንጥረ-ነገር ጥምረት የያዘ አዲስ ህይወት ያለው ደቂቀ ዘ አካል ማለት ነው ፡፡
13. አምራች፡ ማለት ጥቅም ላይ ለመዋል ዝግጁ የሆነ የሥነ ህይወታዊ ጸረተባይ የሚያመርት ሰው ነው፡፡
14.  ሥነህይወታዊ ጸረ-ተባይ ምዝገባ፡ ማለት ባለስልጣኑ ያወጣውን የቴክኒክ መመዘኛዎች መሟላታቸው ተረጋግጦ የሚሰጥ ማረጋገጫ ነው፡፡ 
15. ሥነህይወታዊ ጸረ-ተባይ ፍቱንነት ሙከራ ፕሮቶኮል፡ ማለት ሥነህይወታዊ ጸረ-ተባይ ፍቱንነት ሙከራ ለማከናወን የወጣ ዝርዝር አሰራር ነው፡፡
16. ሥነህይወታዊ ጸረ-ተባይ ጥራት፡ ማለት ባለስልጣኑ የሚያወጣውን ደረጃ ያሟላ የሥነህይወታዊ ጸረ-ተባይ ነው፡፡  
17. የኳራንታይን ተባይ ዝርዝር፡ ማለት ወደሃገር ውስጥ እንዳይገባ የተከለከለ ተባይ ነው፡፡
18. የመልካም አመራረት ልምምድ የምስክር ወረቀት ማለት በባለስልጣኑ የሚሰጥ የመልካም አመራረት ልምምድ የምስክር ወረቀትን ነዉ፡፡
19. የምርምር ተቋም፡ በባለስልጣኑ የፍቱንነት ፍተሻ ሙከራ እንዲያካሂድ የተሰየመ ነው
20. ብቃት ማረጋገጫ ምስክት ወረቀት፡ ባለሥላጣኑ መስፈርት ለሚያሟላ የሥነህይወታዊ ጸረ-ተባይ አምራች፣ አከፋፋይ፣ ነጋዴ የሚሰጠው የብቃት ማረጋገጫ ምስክር ወረቀት ነው
21. ሰው: ማለት የተፈጥሮ ሰው ወይም በህግ የሰውነት መብት የተሰጠው አካል ነው፡፡ 
22. ባለሥልጣን፡ ማለት የኢትዮጽያ ግብርና ባለስልጣን ነው
23. ደህንነቱ የተጠበቀ ሥነህይወታዊ ጸረ-ተባይ፡ ማለት በትክከለኛው መንገድ ጥቅም ላይ ሲውል በሰው፣ በእንሰሳትና በአካባቢ ላይ ጉዳት የማያደርስ የሥነህይወታዊ ጸረ-ተባይ ነው፡፡
24. ደንብ፡ ማለት የኢትጽያ ግብርና ባለስልጣን አደረጃጀት ሥልጣንና ተግባራቱን ለመወሰን የወጣ የሚንስትሮች ምክር ቤት ደንብ ቁጥር 509/2014 ነው፡፡
25. አዋጅ፡ ማለት የጸረተባይ ምዝገባና ቁጥጥር አዋጅ ቁጥር 674/2002 ነው፡፡ 
3. የመመሪያው ዓላማ

የተሻሻለ የምዝገባ እና ቁጥጥር ስርአት በመዘርጋት ፍቱንነት፣ ጥራትና ደህንነቱ የተጠበቀ የሥነህይወታዊ ጸረ-ተባይ እና የሥነህይወታዊ መከላከያ አካላት ለተጠቃሚው እንዲደርስ በማድረግ አጠቃለይ ለግብርና ምርትና ምርታማነት እድገት አስተዋጽኦ ማድረግ ነው፡፡
4. መመሪያው ተፈፃሚነት ወሰን

ይህ መመሪያ ተፈጻሚ የሚሆነው የሥነህይወታዊ ጸረ-ተባይን ወደ ሃገር ውስጥ በሚያስገባ ማንኛውም ሰው ላይ ሲሆን፤ ተሸካሚ ቁስ የያዙና በሀገር ውስጥ ደረጃ የወጣላቸውን ከውጭ የሚመጡና በሀገር ውስጥ የሚመረቱ ሥነ ህይወታዊ ጸረ-ተባይ ምርቶችን ይመለከታል፡፡ በጂን ማሻሻል የተለዩ ስነ-ህወታዊ ደቂቀ ዘ አካላትን አያካትትም፡፡
5. የባለቤትነት መብትና ግዴታዎች
5.1. የባለቤትነት መብት

ሀ. የተመዘገበ ሥነ ህወታዊ ጸረ-ተባይ ባለቤት አምራቹ/አዘጋጁ ነው፡፡ 
ለ. ከውጪ ለሚመጡ ምርቶች አመልካቹ የምዝገባው ባለቤት ሲሆን በሀገር ውስጥ ለሚመረቱ ምርቶች ግን አምራቹ ይሆናል፡፡ 
ሐ. የተመዘገበ የሥነ ህይወታዊ ጸረ-ተባይ ለግል እርሻ ወይም ለገበያ ሊቀርብ ይችላል፡
5.2. የባለቤትነት ግዴታዎች
ሀ. ምዝገባ የሚከናወነው በምርቱ የንግድ ስም መሆን አለበት፡፡  
ለ. አመልካቹ ኢትዮጵያ ውስጥ ነዋሪ ካልሆነ በሃገር ውስጥ ነዋሪ ወኪል ሊኖረው ይገባል፡፡

ሐ. በምርቱ አምራቹ ወይም አዘጋጁ እና  በሃገር ውስጥ ወኪል መካከል የተደረገ ማንኛውም የጋራ ስምምነት የውጪ ሃገር አስመዝጋቢውንና የሃገር ውስጥ ወኪሉን ተጠያቂነት ወይም ሃላፈነት የሚያረጋግጥ  ሊሆን ይገባል፡፡
5.3. ምስጢራዊ መረጃዎች

ለሥነ-ህወታዊ ጸረ-ተባይ እና ሥነ-ህይወታዊ መከላከያ አካላት ምዝገባ የቀረበ መረጃ ምስጢራዊነቱ የተጠበቀ የሚሆነው አስመዝጋቢው ምስጢራዊ እንዲሆኑ የሚፈልጋቸው መረጃዎችን ለይቶ ይህንኑ የሚጠይቅ ደብዳቤ ከማመልከቻው ጋር ሲያቀርብ ነው፡፡ 
ክፍል ሁለት 

የሥነ-ህወታዊ ጸረ-ተባይ ምዝገባ ሂደት
6. የሥነህይወታዊ ጸረ-ተባይ እና የሥነህይወታዊ መከላከያ አካላት ምዝገባ

1. በሀገር ውስጥ የተመረተ ወይም ከውጭ ወደ ሀገር ውስጥ የሚገባ ማንኛውም የሥነ ህይወታዊ ጸረ-ተባይ በባለስልጣኑ  ሳይመዘገብ መሰራጨትም ሆነ ጥቅም ላይ መዋል አይችልም፡፡ 
2. አስመዝጋቢው በባለስልጠኑ በተዘጋጀው የማመለክቻ ፎርም መሰረት ጥያቄውን ያቀርባል፣
3. የቅድመ ግምገማውን ያለፈ ማመልከቻ የቴክኒክ መመዘኛዎቹን ማሟላቱ ሲረጋገጥ በባለስጣኑ ይመዘገባል፣
4.  በሀገር ውስጥ ጥቅም ላይ እንዲውል የመዘገበውን የሥነ-ህይወታዊ ጸረ-ተባይ በዓይነት ለይቶ ባለስልጣኑ መረጃው ለተጠቃሚዎች እንዲደርስ  ያደርጋል፡፡
7. የቅድመ ግምገማ ማመልከቻ  
1. የሥነ-ህይወታዊ ጸረ-ተባይ የቅድመ ግምገማ ማመልከቻ ለባለስጣኑ ሲቀርብ በዚህ መመሪያ በእዝል 1 በዝርዝር በተቀመጠው መሰረት መሆን አለበት፣
2. የሚቀርቡት የሰነድ መረጃዎች በአምራቹ ወይምአስመዝጋቢው ማህተም መረጋገጥ ይኖርባቸዋል፡፡
3. የቅድመ ግምገማውን ያለፈ ፀረ ተባይ ዝርዝር የቴክኒክ ግምገማ የሚዯረግሇት ሲሆን ቅድመ ግምገማውን ያላለፈ ፀረ ተባይ በ10 ተከታታይ ቀናት የጎደለዉን መረጃ ወይም ሰነድ እስኪያሟላ ይጠበቃል፤በተጠቀሰው ጊዜ መረጃው ወይም ሰነዱን ካልተሟላ የቀረበው የምዝገባ ማመልከቻ ውዴቅ ይደረጋል፡፡  
4. የቀረቡት የቅድመ ምዝገባ ማመልከቻ መረጃዎች መሟላታቸው ሲረጋገጥ           
ሀ. አስመዛጋቢው ባለስልጣኑ በሚሰይመውና የፍቱንነት ሙከራ ከሚያከናውነው የምርምር ተቋም ጋር የጋራ መግባቢያ ውል ሰነድ ይፈራረማል፡፡  
ለ. በተዘጋጀው ቅፅ መሰረት የሥነ ህይወታዊ ጸረ-ተባይ ናሙና ማስገቢያ ፈቃድ ጥያቄ ሲያቀርብ አገልግሎቱን ያገኛል፡፡
ሐ. ለውጤታማነት ሙከራ ናሙና የምርምር ተቋሙ በሚጠይቀው መጠን ያቀርባል፡፡
መ. ባለስልጣኑ የቀረቡት ናሙናዎች የምርመር ተቋሙ በጠየቀው መጠንና አይነት መቅረባቸውን ያረጋግጣል፡፡

ሠ. ባለስልጣኑ የቀረበውን ናሙና ለምርምር ተቋሙ በተዘጋጀ ሰነድ አማካኝነት ያስረክባል፡፡ 

ረ. ባለስልጣኑ የውጤታማነት ሙከራ ከሚያካሂዱት የምርምር ተቋማት ጋር በመሆን የሥነህይወታዊ ጸረተባይ ውጤታማነት ሙከራ ፕሮቶኮል ያዘጋጃል፤

ሰ. የውጤታማነት ሙከራ በተዘጋጀው የሙከራ ፕሮቶኮል መሰረት በተመረጠውና ባለስልጣኑ በሚሰይመው የምርምር ተቋም ይካሄዳል፡፡  

8.   የምዝገባ ዶሴር ማቅረብ 
1. አመልካቹ በእዝል 1 በተቀመጠው የማመልከቻ ቅጽ መሰረት ዶሴሩን አሟልቶ ለባለስልጣኑ ያቀርባል፤ 

2. የሥነህይወታዊ ጸረ-ተባይ እና የሥነህይወታዊ መከላከያ አካላት ምዝገባ ማመልከቻ ለባለስጣኑ ሲቀርብ በዚህ መመሪያ በእዝል 3 በዝርዝር የተቀመጡትን ዝርዝር መረጃዎች ዶሴሩ በሙሉ መያዝ አለበት፡፡
3. አመልካቹ የሥነህይወታዊ ጸረ-ተባይ እና የሥነህይወታዊ መከላከያ አካላት ዶሴሩን አንድ ኦሪጅናል ኮፒ በአካልና አንድ በኤሌክትሮኒክስ ኮፒ ያቀርባል ፡፡

9.     ሕጋዊ ውክልና ወይም ጉዳይ አስፋፃሚ 

1. ማንኛውም ጉዳይ አስፈጻሚ ህጋዊ ውክልና ሊኖረው ይገባል፡፡ ምዝገባውን በሚመለከት መረጃ የመስጠትና የመቀበል አገልግሎት ከእነዚህ ሕጋዊ ውክልና ካለቸው ሰዎች ውጭ  አይሰጥም፡፡
2. ማንኛውም አስመዝጋቢ ነዋሪነቱ ከኢትየጵያ ውጭ ከሆነ በአገር ውስጥ የሚኖር ሕጋዊ ወኪል ሊኖረው ይገባል፡፡
10.  በምዝገባ ሂደት ስለሚሰጥ ውሳኔ
1.የሥነ-ህይወታዊ ጸረ-ተባይ ግምገማ እንደተጠናቀቀ ባለስልጣኑ የሚከተሉትን ውሳኔዎች ሊወስን ይችላል፡፡
ሀ. ለምዝገባው የሚያስፈልግ መረጃ በሙሉ ሲሟላና የቴክኒክ ግምገማውን ማለፉ ሲረጋገጥ ሙሉ ምዝገባ መስጠት፡፡
ለ. ከላይ የተጠቀሰው እንደተጠበቀ ሁኖ መሰረታዊ መረጃዎች (አስተዳደራዊ መረጃዎች፣ የፍቱንነት ሙከራ ውጤት፣  በሰውና በአካባቢ ጤና ላይ ያለው ደህንነት መረጃ፣ ስለ ጸረ ተባዩ ምንነት የሚገልጽ መረጃ) ሲሟሉ አስመዝጋቢው ሌሎች  ቀሪ መረጃዎችን እንደሚያቀርብ ታሳቢ በማድረግ ጊዜያዊ ምዝገባ መስጠት፡፡
ሐ. ለምዝገባ የተጠየቁ መረጃዎች ተሟልተው ካልተገኙ ምዝገባውን መከልከል፡፡ 

2. ባለስልጣኑ ምዝገባን በሚመለከት የሚሰጠውን ውሳኔ የግምገማ ሂደቱ በተጀመረ በሶስት ወር ጊዜ ውስጥ ለአመልካቹ ያሳውቃል፡፡
3. የምዝገባ ውሳኔው ምክንያቶቹን በማካተት በጽሁፍ ለአመልካቹ እንዲደርሰው ይደረጋል፡፡

4.  ሙሉ ምዝገባ ያገኘ ሥነ-ህይታዊ ጸረ-ተባይ ለሶስት አመት ጸንቶ ይቆያል፤

5. በዚህ አንቀጽ ንዑስ አንቀፅ 4 የተጠቀሰው እንደተጠበቀ ሁኖ ባለስልጣኑ በምዝገባ ወቅት ተቀመጡትን ሁኔታዎች የሚቃረን መረጃ ካገኘ ምዝገባውን በማንኛውም ጊዜ መሰረዝ ይችላል፡፡
11.  በምዝገባ ውሳኔ ላይ ስለሚኖር አቤቱታ

1. በምዝገባ ውሳኔ ላይ ቅሬታ ያለው አመልካች ለባለስልጣኑ የቅሬታ ሰሚ ኮሚቴ  ቅሬታውን ማቅረብ ይችላል፡

2. አመልካቹ ቅሬታውን ውሳኔውን ካወቀበት  በ15 ቀናት ውስጥ በጽሁፍ ለባለስልጣኑ ማቅረብ አለበት፡

3. ባለስልጣኑ የቅሬታ ማመልከቻውን በተቀበለ በ30 የሥራ ቀናት ውስጥ በጽሁፍ  መልስ ይሰጣል፡፡
12.   የምዝገባ ውሳኔን በተመለከተ መረጃ አያያዝ

1. እንዲመዘገብ የተወሰነ የሥነህይወታዊ ጸረ-ተባይ እና የሥነህይወታዊ መከላከያ አካላት የምዝገባ ቁጥር ተሰጥቶት በመረጃ ቋት እንዲያዝ ይደረጋል፡፡
2. የምዝገባ ቁጥሩ በተሰጠው የምዝገባ የምስክር ወረቀት ላይና በመለያው ላይ ይቀመጣል፡፡

3. የሥነ ህይወታዊ ጸረ-ተባይ ምዝገባ ሂደት መረጃ በድህረ-ገጽ የመረጃ ቋት ይቀመጣል፡፡ 
13.  የምዝገባ የምስክር ወረቀት

1. የምዝገባው ሂደት በሚጠናቀቅበት ወቅት አስመዛጋቢው ቢያንስ ከዚህ ቀጥሎ የተዘረዘሩትን መረጃዎችን የያዘ የምዝገባ የምስክር ወረቀት ይሰጠዋል፡፡
ሀ. የአስመዝጋበውን እና የወኪሉን ስም

ለ. የአምራቹን እና የተመረበትን ቦታ አድራሻ

ሐ. የሥነ-ህወታዊ ጸረ-ተባይ ስምና ይዘት
መ. የሥነ-ህወታዊ ጸረ-ተባይ የሚደረግበት ሰብል
ሠ. የሥነ-ህወታዊ ጸረ-ተባይ የሚቆጣጠርና የሚከላከለው ተባይ (በሽታ) አይነት
ረ. የምዝገባ ቁጥር

ሰ. የምዝገባው ዓይነት (ቋሚ ወይም ጊዜያዊ)
ሸ. ምዝገባው የሚቆይበት ጊዜ 

14. የምዝገባ እድሳት 
1. አስመዝጋቢው በቀጣይ የሥነ-ህወታዊ ጸረ-ተባዩን በገበያ ላይ ለማቆየት ፍላጎት ካለው የጸረ-ተባዩ ምዝገባ ሰርቲፊኬት አገልግሎቱ ከሚያበቃበት ከ90 ቀናት በፊት የእድሳት ጥያቄ በጽሁፍ ለባለስልጣኑ ማቅረብ አለበት፡፡ 

2.  ለዕድሳት የሚቀርብ ማመልከቻ በእዝል 1
ቅፅ መሰረት መቅረብ አለበት

3. ባለስልጣኑ በዚህ አንቀፅ ንዑስ አንቀፅ 2 መሠረት የቀረቡትን ደጋፊ ማስረጃዎችንና ማመልከቻውን በመመርመር የምዝገባ ሰርቲፊኬቱን ሲሰጥ ስፈርቶች መሟላታቸውን አረጋግጦ የሥነ-ህወታዊ የጸረ-ተባይ ምዝገባውን ሊያድስ ይችላል፡፡

4. የእድሳት ጊዜውን ጠብቆ ያልታደሰ የሥነህይወታዊ ጸረ-ተባይ እንዳልተመዘገበ ጸረ-ተባይ ይቆጠራል፡

5. የምዝገባ እድሳት የተደረገለት የሥነ-ህወታዊ ጸረ-ተባይ የተሰጠውን የምዝገባ ቁጥር ከእድሳቱም በኋላ እንደጠበቀ ይቆያል፡፡
15. የምዝገባ ስረዛ
1. በቅኝት ወቅት የሥነህይወታዊ ጸረ-ተባይ እና የሥነህይወታዊ መከላከያ አካላት  ጥራት ተጓድሎ የተገኘ እንደሆነ ባለስልጣኑ ምዝገባውን ሊያግድ ሊገድብ ወይም ሊሰርዝ ይችላል፡፡

16. የድህረ ምዝገባ ቅኝት

1. ባለስጣኑ የተመዘገበን ሥነ ህይታዊ ጸረ-ተባይ ከምዝገባ በኋላ ጥራቱን ጠብቆ ስለመገኘቱ የመስክና የቤተሙከራ ማረጋገጫ ሥራን ያካሂዳል፡፡

የሥነህይወታዊ ጸረ-ተባይ እና የሥነህይወታዊ መከላከያ አካላትን ለማስመዝገብ መሟላት የሚገባቸው መሥፈርቶች
17.  የሥነህይወታዊ ጸረ-ተባይ እና የሥነህይወታዊ መከላከያ አካላትን የምዝገባ የደህንነት መስፈርቶች
1. የደህንነት ጥቅል መረጃ ከዚህ መመሪያ ጋር አባሪ በተደረጉና የሥነህይወታዊ ጸረ-ተባይ እና የሥነህይወታዊ መከላከያ አካላት ምዝገባ ድህረ-ገጽ ላይ በተጠቀሰው መሰረት ተዘጋጅቶ መቅረብ ሲኖርበት የሚከተሉትን ያካትታል፤ 
ሀ. ከምርቱ ደህንነት ጋር የተዛመደ የቴክኒካዊ መረጃ ማጠቃለያ 
ለ. ስለ  በሽታ አምጪነት 
ሐ. የህየወ ደህንነት ማረጋገጫ መግለጫ ፣ 
መ. ስለ በራሂ ፍሰት ፣ 
ሠ. የወራሪነት ባህሪ ፣ 
ረ. በአካባቢ ላይ ቆይታ እና ኢላማ ባልሆኑ አካላት ላይ ያለው ተፅእኖ፣
ሰ. ስለ ተሸካሚው ቁሳቁስ ደህንነት እና ምንጩን ፣ 
ሸ. መለያ እና  
ቀ.  ስርአተ-ምደባ ላይ ያለ መረጃ፡፡
2. ከጥቅል መረጃው በተጨማሪ የሥነ-ሕይወታዊ ጸረ-ተባዩን ደህንነት ለማረጋገጥ ከ 5 ገጽ ያልበለጠ የአመክንዮ መግለጫ መቅረብ አለበት ፡
3. አመልካቹ በምርቱ  ቅንብር ውስጥ ያለው እያንዳንዱ ንጥረ ነገር በመመሪያው መሰረት ጥቅም ላይ ሲውል በሰዎች ጤና፣ በእንስሳት ጤና፣ በተክሎች እና በአከባቢ ላይ ተቀባይነት የሌለው ስጋት እንዳማያመጣ ማስረጃ ማቅረብ አለበት፡፡ 

4. እንዲሁም ሁሉም ንጥረ ነገሮች አንድ ላይ ሲቀላቀሉ ምርቱ ተቀባይነት የሌለው ስጋት እንዳማያመጣ ማስረጃ ማቅረብ ይኖርበታል፡፡ ይህም ማለት የንጥረ ነገሮች  ቅልቅል ውጤት ከምርቱ ጋር ተመጣጣኝነት ያለው የደህንነት ደረጃ እንዳለው ማስረጃ ማቅረብ ይኖርበታል፡፡

5. በሥነህይወታዊ ጸረ-ተባይ እና የሥነህይወታዊ መከላከያ አካላት ምርት ውስጥ ቁጥጥር የማይደረግባቸው ደቂቀ ዘ  አካላት መጠን ከአገር አቀፍ የሥነ-ሕይወታዊ ጸረ-ተባይን አስመልክቶ ከተቀመጠው ደረጃ በላይ መሆን የለበትም ፡፡

6. በየሥነህይወታዊ ጸረ-ተባይ እና የሥነህይወታዊ መከላከያ አካላት ምርት ውስጥ ምንም አይነት  በሽታ አምጪ ተህዋሲ  ወይም ንጥረ ነገር  በፍፁም መኖር የለበትም፡፡
7. ተቆጣጣሪው አካል በምዝገባ ወቅት ብቻ ሳይሆን አስፈላጊ ሆኖ ሲገኝ በድህረ ምዝገባ ወቅት የሥነ-ሕይወታዊ ጸረ-ተባዩን በሚመለከት ተጨማሪ የደህንነት መረጃዎችን የመጠየቅ መብቱ የተጠበቀ ነው ፡፡

8. በየሥነህይወታዊ ጸረ-ተባይ እና የሥነህይወታዊ መከላከያ አካላት ምርት ውስጥ ያለው የብክለት መጠን በተቆጣጣሪው አካል በተሰየሙ ላቦራቶሪዎች ይገመገማል፡፡
9. ማንኛውም ከውጪ ሃገር ወደ ሃገር ስውጥ የሚገባ ስነ ህይታዊ ጸረ-ተባይ በአገሪቱ የኳራንታይን ተባይ ዝርዝር ውስጥ ያለተካተተ መሆን አለበት፡፡ 
18.  የሥነህይወታዊ ጸረ-ተባይ እና የሥነህይወታዊ መከላከያ አካላትን ምርት መለያ እና ማሸጊያ

1. የሥነህይወታዊ ጸረ-ተባይ እና የሥነህይወታዊ መከላከያ አካላት ፍቱንነት ለማስሞከር ተገቢው የሆነ ጊዜያዊ መለያ እና በራሪ ጽሁፍ ለተመራማሪው መቅረብ አለበት፡፡

2. መለያ እና በራሪ ጽሁፍ እንደ አስፈላጊነቱ የፍቱንነት ውጤቱን በመንተራስ በእዝል 5 በተቀመጠው መሰረት ተዘጋጅቶ ለባለስልጣኑ መቅረብ አለበት 
3. ባለስልጣኑ ለጸደቀው የሥነህይወታዊ ጸረ-ተባይ እና የሥነህይወታዊ መከላከያ አካላት መለያ እና በራሪ ወረቀት የምዝገባ ቁጥር ይሰጣል፤ 

4. የሥነህይወታዊ ጸረ-ተባይ እና የሥነህይወታዊ መከላከያ አካላት ምርት ማሸጊያ በአካባቢያዊ ሁኔታ መቀያር ምክንያት የሚመጣን ጉዳት ለመከላከል እርጥበት የማያስገባና ሙቀትን መጠበቅ የሚችል መሆን ያለበት ሲሆን ዝርዝሩ በሚወጣ በደረጃ ይገለጻል፡፡ 
19.  የፍቱንነት ሙከራ  ስለማድረግ
1. የሥነህይወታዊ ጸረ-ተባይ የምዝገባ ማመልከቻ ፓኬጅ ሲቀርብ የውጤታማነት ፍተሻ መረጃን ማካተት ይኖርበታል፡፡

2. የሥነህይወታዊ ጸረ-ተባይ እና የሥነህይወታዊ መከላከያ አካላትን የውጤታማነት ፍተሻ ስራን የሚያከናውነው ተቋም መልካም የጥራት ሥርዓት ደንቦችን (ዕዝል 6) የሚተገብር እና ባለስልጣኑ ወይም ባለስልጣኑ በሚወክለው አካል በግልጽ መመዘኛ የሚመረጠው የምርምር ተቋም ይሆናል፡፡

3. የሥነህይወታዊ ጸረ-ተባይ እና የሥነህይወታዊ መከላከያ አካላትን የፍተሻ ስራ ለማከናወን አስመዝጋቢውና የምርምር ተቋሙ የጋራ የመግባቢያ ሰነድ (ውል) የሚፈራረሙ ይሆናል፡፡

4.  የሃገር ውስጥ የፍቱንነት ማረጋገጫ ሙከራ ሁኔታ አምራቹ፣ አስመዝጋቢው ወይም ህጋዊ ወኪሉ በሚያቀርበው የአጠቃቀም መመሪያ ይወሰናል፡፡

5. የሥነህይወታዊ ጸረ-ተባይ እና የሥነህይወታዊ መከላከያ አካላትን ፍተሻ ስራ የሚከናወንባቸውን ቦታዎች በግልጽ መስፈርት ላይ ተመስርቶ የምርምር ተቋሙ የሚመርጥ ይሆናል፡፡

6. አስመዝጋቢው አካል ሙከራው የሚደረግበትን ተባይና ሰብል አይነት ይወስናል፡፡የሥነህይወታዊ ጸረ-ተባይ የፍተሻ ሙከራው የሚካሄድበት አካባቢ ተባዩ አለተብሎ በሚታሰብበት ሳይንሳዊ ምክረሃሳብ መሰረት ይሆናል፡፡ 
7. ማንኛውም የሥነህይወታዊ ጸረ-ተባይ የፍቱንነት ሙከራ ወደ መስክ ሙከራ ከመግባቱ በፊት በላቦራቶሪ ደረጃ በሚሰራ የቅድመ ሙከራ ፍተሻ ማለፍ አለበት፡፡
8. በሁሉም ሁኔታዎች የውጤታማነት ማረጋገጫ ሙከራ ሲተገበር እንደ የሥነህይወታዊ ጸረ-ተባይ እና የሥነህይወታዊ መከላከያ አካሉ አይነትና ጥቅም አካባቢን መሰረት አድርጎ መከናወን ይኖርበታል፡፡

9. ኸኀሐሐኸኸየሥነህይወታዊ ጸረ-ተባይ እና የሥነህይወታዊ መከላከያ አካላትን የውጤታማነት ሙከራ ስራ ባለስጣኑ፣ የምርምር ተቋሙና አስመዝጋቢው ባሉበት የመስክ ግምገማ ማድረግ አለባቸው፡፡

10. የሥነህይወታዊ ጸረ-ተባይ እና የሥነህይወታዊ መከላከያ አካላትን የፍቱንነት ሙከራ ስራ ክፍያ በአስመዝጋቢው የሚሸፈን ይሆናል፡፡

11. የምርምር ተቋሙ የፍተሻውን የተጠቃለለ ውጤት ሙከራው በተጠናቀቀ በሁለት ወር ጊዜ ውስጥ ለባስልጣኑ በሙከራው ሪፖርት አፃፃፍ ፕሮቶኮል መሰረት  ሪፖርት ያደርጋል፡፡

12. አስመዝጋቢው አካል በፍተሻ ውጤቱ ላይ  ማብራሪያ የመጠየቅ መብት አለው፡፡
20.  የብቃት ማረጋገጫ ምስክር ወረቀት

1. ባለስልጣኑ የምዝገባ የምክር ወረቀት ከመስጠት በተጨማሪ የሥነህይወታዊ ጸረ-ተባይ እና የሥነህይወታዊ መከላከያ አካላትን  ለሚያመርቱ፤ ለሚያከፋፍሉ ንግድ ላይ ለሚሰማሩ ድርጅቶች በብቃት ማረጋገጫው መመሪያ መሰረት የብቃት ማረጋጋጫ ምስክር ወረቀት ይሰጣል፡፡

2. ማንኛውም በየሥነህይወታዊ ጸረ-ተባይ እና የሥነህይወታዊ መከላከያ አካላት ማምረት ላይ የተሰማራ ሰው ከባስልጣኑ የብቃት ማረጋገጫ የምስክር ወረቀት ማግኘት የሚችለው፤

ሀ. በባለስልጣኑ ለምዝገባ አላማ በተዘጋጀ ቅጽ መሰረት ያመለከተ፣

ለ. ለማምረቻ የሚውል ቦታ፣ በመስኩ አግባብነት ያለው ባለሙያ፣ ማከማቻ፣ ማሸጊያ፣ ስርጭት ተያያዝ ጉዳዮች የተመለከቱ መስፈርቶችን ያሟላ፣
ሐ. ለምርት ጥራት ቁጥጥር የሚሆን ቤተሙከራ ያለው፣

መ. አስፈላጊውን የአገልግሎት ክፍያ የፈጸመ እንደሆነ ነው፡፡  
ክፍል 4
ልዩ ልዩ ድንጋጌዎች
21.  ክልከላዎች
1. ማኝኛውም ሰው የተመዘገበው የሥነህይወታዊ ጸረ-ተባይ እና የሥነህይወታዊ መከላከያ አካላትን የተመዘገበበትን ሁኔታ በሚፃረር መልኩ ገበያ ላይ ማዋል አይችልም፤
2. ማንኛውም ሰው የጥራት ችግር ካለው ወይም ከሌሎች ነገሮች ጋር የተቀላቅ የሥነህይወታዊ ጸረ-ተባይ እና የሥነህይወታዊ መከላከያ አካላትን  ለገበያ ማቅረብ አይችልም፡፡

3. ማንኛውም ሰው ያልተመዘገበ የሥነህይወታዊ ጸረ-ተባይ እና የሥነህይወታዊ መከላከያ አካላትን ማምረት ገበያ ላይ ማዋል እና መጠቀም አይችልም፡፡

22.  መመሪያው የሚፀናበት ጊዜ

ይህ መመሪያ ከፀደቀበት ቀን ጀምሮ የፀና ይሆናል*
አዲስ አበባ ……. ቀን 2018ዓ.ም.
    አዲሱ አረጋ
የግብርና ሚኒስቴር ሚኒስትር
ANNEX 1. በእዝል 1
የቅድመ ግምገማ ማመልከቻ  

2| 01 New pest control product containing a new active ingredient (a.i.YAgent

01 New pest control product containing an active ingredient/Agent already

registered in the country

8 [FOR OFFICIAL USE

Appiication No: Remarks:

